
Respublika.-2025.-20 may.-№103.-S.1-2. 

 

TDT-nin funksionallığı genişləndirilir 

 

Bu sarsılmaz güc Türk dövlətlərinin davamlı inteqrasiyasına mühüm töhfələr verir 

 

Mustafa Kamal 

 

Bu il Macarıstan və Azərbaycanda TDT-nin Zirvə görüşləri keçiriləcək. 20-21 may tarixlərində 

Macarıstanın paytaxtı Budapeşt şəhəri ölkənin Türk Dövlətləri Təşkilatının (TDT) Qeyri-rəsmi Zirvə 

Toplantısına ev sahibliyi edəcək. Toplantıda Türkiyə Prezidenti Rəcəb Tayyib Ərdoğan, Azərbaycan Prezidenti 

İlham Əliyev, Özbəkistan Prezidenti Şavkat Mirziyoyev, Qazaxıstan Prezidenti Kasım-Jomart Tokayev, 

Qırğızıstan Prezidenti Sadır Japarov, eləcə də TDT-nin Baş katibi, təşkilatın müşahidəçi üzvləri olan Şimali 

Kipr Türk Respublikası və Türkmənistan da zirvəyə qatılacaq. 

Qeyri-rəsmi Zirvədə prioritet sahələrdə əməkdaşlığın inkişafı, regional və qlobal miqyasda ortaq 

məsələlər müzakirə olunacaq. 

Zirvə görüşündə regional əməkdaşlıq, siyasi və iqtisadi inteqrasiya, enerji, nəqliyyat və mədəni əlaqələrin 

dərinləşdirilməsi məsələlərinin müzakirə olunacağı gözlənilir. Zirvənin sonunda TDT-nin ortaq baxışını və 

strateji istiqamətini təsdiqləyən "Budapeşt Bəyannaməsi"nin qəbulu, eləcə də müxtəlif mühüm qərar və 

təşəbbüslərin ictimaiyyətə açıqlanması nəzərdə tutulur. Budapeştdə keçiriləcək bu tədbir Macarıstanın Şərq və 

Qərb arasında geosiyasi körpü rolunu gücləndirməsi və türk dövlətləri ilə strateji tərəfdaşlığını 

möhkəmləndirməsi baxımından xüsusi əhəmiyyət daşıyır. 

Budapeşt Zirvəsi Mərkəzi Asiya ölkələrinin Kiprlə bağlı son qərarlarından sonra keçirilən ilk liderlər 

görüşüdür. Macarıstanın ev sahibliyi etdiyi toplantı həm də TDT-nin beynəlxalq təsir dairəsinin Avropaya qədər 

genişləndiyini göstərən simvolik addım kimi dəyərləndirilir. Təşkilatın Avropa ilə münasibətlərinin 

genişlənməsi, Macarıstanın bu prosesdəki fəallığı və Türk dünyasında birlik çağırışları görüşün əsas gündəm 

mövzuları olacaq. Macarıstan Şərq və Qərb arasında körpü rolunu oynayır. Türk Dövlətləri Təşkilatının 

Budapeştdəki ofisi Avropa İttifaqı və Türk Dövlətləri Təşkilatına üzv ölkələr arasındakı təşəbbüsləri dəstəkləyir. 

Qurum Avropanın mərkəzində ortaq dəyərlərimizin qorunmasına xidmət edir. Macarıstan üçün Türk Dövlətləri 

Təşkilatına üzv ölkələrlə münasibətlərin qurulması prioritetdir. Macarların bir hissəsi türk irsinə aid olduqları 

üçün türkdilli dövlətlərlə mədəni əlaqələri yüksək səviyyədədir. Eyni zamanda Macarıstan hər zaman 

Azərbaycanın ərazi bütövlüyünü və suverenliyini dəstəkləyib. 

Türk birliyinin, türk həmrəyliyinin daha da güclənməsi, vahid siyasi əqidə və məqsəd uğrunda mübarizə 

aparan, son illərə qədər bir-birindən xəbərsiz yaşayan, xarici təsirlərə qarşı müdafiəsiz qalan bütün Türk dünyası 

dövlətlərinin, müxtəlif ölkələrin tərkibində olan türkdilli muxtar subyektlərin də təşkilata cəlb edilməsi önəmli 

məsələdir. 

TDT heç bir quruma, dövlətə, birliyə qarşı mübarizə aparmağı qarşısına məqsəd qoymayıb. Çünki türklər 

heç vaxt ədavət, düşmənçilik və qisasçılığı özləri üçün hədəf hesab etməyiblər. TDT sadəcə Türk dünyasını 

birləşdirmək, onun inkişafını təmin etmək, xarici təzyiq və təsirlərdən qorumaq üçün vasitədir. Çağdaş dünyada 

müəyyən qlobal məsələləri həll etmək üçün TDT-nin daha da güclənməsinə ehtiyac olduğunu təşkilata üzv bütün 

dövlətlər bilir və atdıqları addımlar təşkilatın gələcək inkişafına hesablanıb. 

Azərbaycan daim Türk dünyasının əlaqələrinin güclənməsinə öz töhfəsini verib və bundan sonra da bu 

amala sadiq qalacaq. Ötən illər ərzində türk dövlətləri arasında əlaqələr, inteqrasiya davamlı olaraq genişlənib. 

Türk ölkələrinin yüksək səviyyəli rəsmiləri həm ikitərəfli platformalarda, həm də Türk Dövlətləri Təşkilatının 

Zirvə görüşləri və digər tədbirlər çərçivəsində tez-tez bir araya gələrək fəaliyyətlərinin koordinasiya edilməsi 

məqsədilə aktual müzakirələr aparırlar. Belə görüşlərdə bir qayda olaraq keçilmiş yola nəzər salınır, yeni 

hədəflər və fəaliyyət istiqamətləri müəyyənləşdirilir. Bu baxımdan, Prezident İlham Əliyevin rəhbərliyi ilə 

Azərbaycan TDT-nin nüfuzunun artırılması və bu çərçivədə ciddi nailiyyətlərin əldə olunması istiqamətində 

mütəmadi olaraq yeni-yeni təklif və təşəbbüslərlə çıxış edir, bununla da təşkilatın funksionallığının 

gücləndirilməsi işinə öz müstəsna töhfəsini verir. Türk Dövlətləri Təşkilatına üzv dövlətlərin Azərbaycanda, 

Ankarada, Düşənbədə, Astanada keçirilən forumlarının, qeyri-rəsmi Zirvə görüşlərinin hər biri türk birliyinin, 

İslam həmrəyliyinin yol xəritəsidir. Ötən ilin iyul ayında Azərbaycanın dilbər guşəsi, 2023-cü ildə "Türk 

dünyasının mədəniyyət paytaxtı" seçilmiş Şuşada TDT-nin qeyri-rəsmi Zirvə görüşünün keçirilməsi dövlət 

başçımızın "Bizim ailəmiz Türk dünyasıdır" müdrik kəlamının bariz nümunəsidir. Tədbir beynəlxalq 

münasibətlər sistemində böyük maraq yaradıb və bu baxımdan mühüm əhəmiyyət kəsb edir. Belə bir möhtəşəm 

tədbirin işğaldan azad edilmiş Şuşada keçirilməsi dünyaya "Qarabağ Azərbaycandır!" reallığının bir daha əyani 

ifadəsi, xalqımız üçün yüksək mədəni-mənəvi dəyər kəsb edən Şuşaya xüsusi ehtiramın təzahürü oldu. Bununla 

yanaşı, bu, həm Azərbaycanın beynəlxalq aləmə, həm də Ermənistanın havadarlarına ciddi bir mesajdır. Çünki 

bu tədbir dünya ictimaiyyətinin diqqətini yenidən Şuşaya yönəltdi. 



Ümumiyyətlə, İkinci Qarabağ müharibəsində əldə edilən möhtəşəm Qələbə Azərbaycanı dünya dövlətləri 

arasında zirvələrə yüksəltdi. Cənubi Qafqazda marağı olan və öz çirkin niyyətlərini Ermənistan üzərindən həyata 

keçirmək istəyənlərin xəbis niyyətləri ürəklərində qaldı. Bir-birinin ardınca qazanılan möhtəşəm qələbələr 

Azərbaycanın beynəlxalq münasibətlər sistemində nüfuzunu xeyli artırdı və Türk dünyasının birliyini daha da 

möhkəmləndirdi. TDT-nin Şuşada keçirilmiş qeyri-rəsmi Zirvə toplantısı türkdilli dövlətlərin daha sıx 

inteqrasiyası, qarşıya qoyulan hədəflərə nail olunması və yeni güc kimi beynəlxalq münasibətlər sistemində 

formalaşaraq ciddi rol oynaması baxımdan mühüm əhəmiyyət daşıyırdı. Qeyd edək ki, Türk Dövlətləri 

Təşkilatının dövlət başçılarının Şuşada qeyri-rəsmi Zirvə görüşünün keçirilməsi ilə bağlı qərar Astanada - TDT-

nin "Türk Əsri" çağırışı altında keçirilən X yubiley Zirvə görüşündə verilib. 

"Türk Dövlətləri Təşkilatının ildə bir dəfə qeyri-rəsmi Zirvə görüşünün keçirilməsi ilə bağlı təşəbbüsümü 

dəstəklədiyiniz və dəvətimizi qəbul edərək Şuşa şəhərinə gəldiyiniz üçün təşəkkür edirəm. Türk ölkələri ilə 

əlaqələrin genişləndirilməsi, Türk dünyasının və Türk Dövlətləri Təşkilatının gücləndirilməsi Azərbaycanın 

xarici siyasətinin prioritet istiqamətidir. Azərbaycan həmişə Türk dünyasının sıx birləşməsi, onun siyasi, iqtisadi 

və hərbi qüdrətinin artması, qlobal arenada güc mərkəzinə çevrilməsi naminə səylər göstərmişdir". Bu fikirləri 

Prezident İlham Əliyev Şuşada Türk Dövlətləri Təşkilatının Dövlət başçılarının qeyri-rəsmi Zirvə görüşündə 

söyləyib. Bildirib ki, Türk Dövlətləri Təşkilatı dünya miqyasında güc mərkəzlərinin birinə çevrilməlidir. Biz 

böyük coğrafi məkanı əhatə edirik, üzv ölkələrdə müsbət demoqrafik dinamika müşahidə olunur, hərbi 

potensialımız döyüş meydanlarında özünü dəfələrlə göstərmişdir. Zəngin təbii resurslarımız, onların nəqli üçün 

müasir infrastruktur, Mərkəzi Asiyanı, Qafqazı Aralıq və Qara dəniz limanları ilə birləşdirən nəqliyyat 

dəhlizləri, zəngin və qədim tariximiz, mədəniyyətimiz bizim böyük sərvətimizdir. Xalqlarımızın ənənəvi 

dəyərlərə sadiqliyi və eyni etnik köklərə malik olmaları ölkələrimizi sıx birləşdirir. XXI əsr Türk dünyasının 

inkişafı əsri olmalıdır. 

Azərbaycanın Türk dünyası ölkələrinin birliyinə daha bir töhfəsi isə Orta Dəhliz layihəsidir. Orta Dəhlizi 

dəyər zənciri də adlandırmaq mümkündür. Lakin bu dəhlizin üstünlükləri və əhatə coğrafiyası Türk Dövlətləri 

Təşkilatının əsas əlaqələndiricisi kimi çıxış etməyə zəmin yaradır. Dəhlizin trayektoriyası onun 1 trilyon ABŞ 

dollarından çox Ümumi Daxili Məhsula (ÜDM) malik Türk dövlətlərini birləşdirən bir layihə olduğunu deməyə 

əsas verir. Bu gün Azərbaycan Orta Dəhliz layihəsinin əsas həlqələrindən biri hesab edilir. Ölkəmiz dəhlizin 

inkişafı və səmərəliliyi məqsədilə öz ərazisində zəruri infrastrukturu təmin edir. Orta Dəhlizin tərkib hissəsi olan 

Bakı-Tbilisi-Qars dəmir yolunun illik ötürücülük qabiliyyəti Azərbaycan sərmayəsi hesabına 1 milyon tondan 5 

milyon tona qədər artıb. Azərbaycan, eyni zamanda Ələt Beynəlxalq Dəniz Ticarət Limanının illik ötürücülük 

qabiliyyətini ildə 15 milyon tondan 25 milyon tona çatdırmaq niyyətindədir. Ölkəmiz hazırda dəmir yolu 

daşımalarının həcminin ildə 15 milyon tona qədər artırılması üzərində işləyir, zərurət yaranarsa, bu rəqəm 30 

milyon tona çatdırılacaq. Buradan da görünür ki, ölkəmiz Şərqdən Qərbə, yəni Mərkəzi Asiyadan Avropaya 

uzanan marşrutun səmərəliliyinin artırılması üzərində ciddi işləyir, bu da TDT-yə üzv dövlətlərin əksəriyyətinin 

yerləşdiyi coğrafiyadan onların mallarının Qərb istiqamətində daha qısa zamanda və daha ucuz çatdırılmasını 

təmin edir. Şuşa sammitində həm Prezident İlham Əliyev, həm də qonaqlar çıxışları zamanı Orta Dəhlizin 

önəmini vurğulayıblar. Eyni zamanda sammitdə COP29-un ölkəmizdə keçirilməsinə ciddi dəstək verilib. Şuşa 

Zirvə görüşündə imzalanmış Qarabağ Bəyannaməsi isə əlaqələrimizi daha da gücləndirəcək. Bəyannamədə 

vurğulandığı kimi, strateji tərəfdaşlığın daha da möhkəmləndirilməsi və dərinləşdirilməsi, TDT-nin kollektiv 

strategiyasının formalaşdırılması üçün siyasi, iqtisadi, nəqliyyat, müdafiə sənayesi, humanitar, təhsil və 

mədəniyyət sahələrində türk dövlətlərinin tam potensialından və imkanlarından istifadə edilməlidir. 

Beləliklə, Şuşada dövlət başçılarının qeyri-rəsmi Zirvə görüşünün keçirilməsi ilə Türk Dövlətləri 

Təşkilatının tarixində yeni bir ənənənin əsası qoyuldu. 

Ölkəmizin TDT ilə əməkdaşlığa verdiyi önəm Türk əməkdaşlıq təşkilatları ilə işbirliyi nəticəsində əldə 

olunmuş nailiyyətlərin də əsasını təşkil edir. Paytaxt Bakıda Türk əməkdaşlıq təşkilatlarından ikisi - Türk 

Dövlətləri Parlament Asssambleyası (TÜRKPA) və Türk Mədəniyyəti və İrsi Fondunun (TMİF) mənzil-

qərargahlarının yerləşməsi ölkəmizin Türk dünyası ilə əlaqələrini mahiyyət və keyfiyyətcə yeni mərhələyə 

yüksəltməsi istəyinin bariz göstəricisidir. Azərbaycan TDT-yə üzv və müşahidəçi dövlətlərin əksəriyyəti ilə 

strateji müttəfiqlik və ya strateji tərəfdaşlıq münasibətlərinə malik olması təşkilat çərçivəsində həmin ölkələrlə 

siyasi, milli təhlükəsizlik, mülki müdafiə, iqtisadi-ticarət, enerji, nəqliyyat-logistika, kənd təsərrüfatı, 

mədəniyyət, urbanizasiya, din, humanitar, səhiyyə, təhsil, gənclər və idman, turizm, informasiya texnologiyaları, 

kosmik tədqiqatlar, media, hüquq, ədliyyə və məhkəmə daxil olmaqla, bir çox sahələrdə çoxtərəfli əməkdaşlığa 

zəmin yaradır. Azərbaycan TDT çərçivəsindəki əməkdaşlığı beynəlxalq platformalarda da davam etdirir və bu 

xüsusda təşkilatın üzv ölkələrin milli maraqları ilə bağlı həssas məsələlərə dair vahid mövqedən çıxış etmək 

təcrübəsini yüksək qiymətləndirir. 

Tarixi İpək Yolunun üzərində yerləşən, Şərq-Qərb nəqliyyat dəhlizinin fəal iştirakçısı, türk dövlətləri 

arasında birlik və həmrəyliyin möhkəmlənməsində aparıcı rola malik ölkəmizin təşkilatda fəallığını "Biz enerji 

sahəsində əməkdaşlığa böyük əhəmiyyət veririk. Azərbaycan bu sahədə də öz imkanlarını təqdim edir. Mərkəzi 

Asiyadan olan tərəfdaşlarımızın enerji resurslarının bir hissəsi Azərbaycan vasitəsilə dünya bazarlarına nəql 



edilir" sözləri ilə ifadə edən Prezident İlham Əliyev Türkdilli Dövlətlərin Xüsusi Xidmət Orqanları Konfransının 

XXII iclasının Bakıda keçirilməsini regional sabitliyin təmin olunması baxımından da önəmli hadisə kimi 

dəyərləndirmişdi. Şuşada və Bakıda I Beynəlxalq TÜRKSOY Teatr Festivalının keçirilməsi türk xalqlarının 

mədəni əlaqələrinin nümunəsi kimi yaddaşlarda iz saldı. Ümummilli Lider Heydər Əliyevin 100 illik, 

Azərbaycanda peşəkar milli teatrın yaradılmasının 150, TÜRKSOY-un 30 illik yubileylərinə və Şuşa şəhərinin 

2023-cü il üçün "Türk dünyasının mədəniyyət paytaxtı" elan edilməsinə həsr edilmiş festival qardaşlıq, musiqi, 

söz, sənət bayramına çevrildi. Azərbaycanın, Qazaxıstanın, Qırğızıstanın, Özbəkistanın, Türkiyənin, 

Türkmənistanın, Şimali Kipr Türk Cümhuriyyətinin və Qaqauz (Moldova) Dövlət teatr rəhbərlərinin iştirak 

etdikləri tədbirdə türk xalqlarının tarixi etnosları ilə tanışlıq imkanı yarandı. 

TDT-nin liderlər səviyyəsində bir-birini tamamlayan iki vacib görüşü, mayda Macarıstanda qeyri-rəsmi, 

oktyabrda isə Azərbaycanda rəsmi Zirvə toplantısı təşkilatın 2025-ci il üçün strateji gündəmini 

formalaşdırmaqda mühüm rol oynayacaq. 

 


